
 Pengurusan rekod kewangan merupakan aspek penting 
untuk memastikan kelangsungan dan kejayaan perniagaan. 
Namun, usahawan asnaf sering kali berhadapan dengan 
cabaran kewangan yang mampu menjejaskan 
keberlangsungan perniagaan mereka. Tambahan pula, 
dengan keadaan ekonomi yang tidak menentu, sesebuah 
perniagaan mungkin tidak dapat bertahan lama dalam 
jangka masa yang panjang. Sehubungan dengan itu, kajian 
ini bertujuan meneliti kepentingan kelestarian kendiri rekod 
kewangan dalam kalangan usahawan asnaf di Malaysia. Di 
samping itu, kajian ini bertujuan memahami tahap 
kesedaran, amalan, dan impak pengurusan rekod 
kewangan yang cekap dalam kalangan usahawan asnaf. 
Melalui pendekatan kualitatif, data diperoleh menerusi 
kaedah kepustakaan yang melibatkan pencarian sumber 
daripada buku, artikel jurnal, keratan akhbar, kajian kes, 
serta laman sesawang. Hasil kajian menunjukkan, 
pengurusan rekod kewangan yang efektif memainkan 
peranan penting untuk meningkatkan prestasi perniagaan, 
akses kepada sumber kewangan dan kestabilan serta 

kelestarian ekonomi usahawan asnaf. Kajian ini 
mengemukakan cadangan kepada pihak berwajib dan 
badan bukan kerajaan (NGO) untuk menyediakan program 
latihan serta sokongan yang lebih komprehensif. Dengan 
demikian, program tertentu terutamanya dari segi 
pengurusan rekod kewangan asas dan lanjutan yang 
relevan dengan keperluan usahawan dan perniagaan 
mereka dapat disediakan bagi menjamin kelestarian dan 
kejayaan perniagaan. 
 

©2025 UiTM Kedah. All rights reserved. 

1. Pendahuluan 
 

Pengurusan rekod kewangan merupakan komponen kritikal bagi kelestarian dan 
kejayaan perniagaan di seluruh dunia. Pengurusan rekod kewangan yang berkesan memastikan 
ketelusan, membantu perancangan kewangan serta menyokong pematuhan kepada 
keperluan undang-undang dan peraturan. Pengurusan rekod kewangan juga membolehkan 
organisasi membuat keputusan yang bermaklumat, menguruskan risiko dan meningkatkan 
kecekapan operasi. Sebaliknya, pengurusan rekod kewangan yang tidak lengkap mampu 
mengakibatkan ketidakseragaman kewangan, salah urus sumber dan komplikasi undang-
undang yang berpotensi. Dengan peningkatan kompleksiti pasaran global, kepentingan sistem 
pengurusan rekod kewangan yang mantap menjadi semakin penting (Yin et al., 2017). 

 
Di Malaysia, pengurusan rekod kewangan telah mendapat perhatian kerana peranannya yang 
memastikan kestabilan ekonomi perniagaan, terutamanya perusahaan kecil dan sederhana 
(PKS) serta mikro. Institusi kewangan dan badan pengawal selia Malaysia telah menekankan 
keperluan terhadap rekod kewangan yang betul bagi menyokong pertumbuhan perniagaan 
dan pematuhan kepada peraturan kewangan negara. Walaupun begitu, banyak PKS dan 
perusahaan mikro di Malaysia menghadapi kesukaran dalam mengekalkan rekod kewangan 
yang tepat dan sistematik. Hal ini selanjutnya memberikan kesan kepada keupayaan mereka 
untuk mendapatkan pembiayaan dan mencapai kelestarian jangka panjang (Yusof, 2009). 
 
Pelbagai kajian telah menegaskan betapa pentingnya pengurusan rekod kewangan dalam 
usaha memperkukuh prestasi dan kestabilan perniagaan. Penyelidikan juga menunjukkan 
bahawa pengurusan rekod kewangan yang tepat bukan sahaja memperbaik pelaporan 
kewangan, malah meningkatkan kualiti pembuatan keputusan dan akses kepada sumber 
kewangan. Sebagai contohnya, satu kajian mengenai pasar raya di Kenya mendapati bahawa 
amalan pengurusan rekod kewangan yang dipertingkatkan telah membawa peningkatan 
ketara dalam prestasi kewangan dan kecekapan operasi (Christopher et al., 2023). 
 
Dalam pada itu, walaupun kepentingan pengurusan rekod kewangan diakui, namun masih 
terdapat jurang dalam usaha memahami pelaksanaannya dan kesannya terhadap para 
usahawan asnaf di Malaysia. Walaupun  literatur  sedia  ada menangani  cabaran  umum  yang  
dihadapi oleh PKS dan perusahaan mikro, terdapat sedikit penyelidikan yang tertumpu kepada 
keperluan dan keadaan unik usahawan asnaf. Jurang ini menuntut kajian yang lebih mendalam 
mengenai cara amalan pengurusan rekod kewangan dapat disesuaikan untuk menyokong 
kelestarian serta pertumbuhan usahawan ini (Touray, 2021). 

Oleh itu, kajian ini dijalankan untuk meneroka amalan pengurusan rekod kewangan yang 
berkelanjutan sendiri dalam kalangan usahawan asnaf di Malaysia. Pelaksanaannya bertujuan 
memahami tahap kesedaran, amalan dan kesan pengurusan rekod kewangan yang efektif 
terhadap kelestarian perniagaan mereka. Berikut merupakan struktur bagi keseluruhan artikel, 
yakni bahagian 2.0 merujuk ulasan kepustakaan yang relevan mengenai pengurusan rekod 
kewangan dan kepentingannya kepada usahawan. Ini diikuti dengan bahagian 3.0, iaitu 
metodologi yang menggariskan pendekatan penyelidikan kualitatif yang digunakan dalam 
kajian ini. Bahagian 4.0 ialah dapatan dan perbincangan yang membentangkan dapatan 
utama daripada data yang dikumpulkan. Akhir sekali, bahagian 5.0 merupakan bahagian akhir 
untuk menyediakan kesimpulan dan cadangan bagi pembuat dasar dan badan bukan 
kerajaan (NGO) bagi menyokong usahawan asnaf melalui program latihan pengurusan 
kewangan yang disasarkan. 

2. Kajian Literatur 
 

Kelestarian kendiri dalam pengurusan rekod kewangan adalah penting bagi usahawan 
asnaf untuk memastikan perniagaan mereka berdaya saing dan mampu bertahan lama. Kajian-
kajian lepas menunjukkan bahawa pengurusan kewangan yang berkesan dapat membantu 
mengukur prestasi kewangan perniagaan, membuat keputusan yang lebih baik dan 
meningkatkan kecekapan pengurusan perniagaan. Dalam konteks usahawan asnaf, bantuan 
zakat dan pelaburan dalam bentuk kewangan dan peralatan oleh agensi seperti Lembaga 
Zakat Negeri Kedah (LZNK) memainkan peranan penting untuk menyokong mereka (Ayoup et 
al., 2023). 
 
Namun, usahawan asnaf berdepan cabaran dalam pengurusan kewangan yang berpunca 
daripada isu-isu saling berkaitan, terutamanya kekurangan pengetahuan dan kemahiran dalam 
pengurusan rekod kewangan. Kajian oleh Rahman dan Haji Othman (2021) mengesahkan 
bahawa kegagalan usahawan tertentu, termasuk usahawan asnaf berpunca daripada 
kegagalan pengurusan kewangan mereka dan pengetahuan yang tidak mencukupi tentang 
elemen kewangan perniagaan. Keputusan yang salah, perancangan kewangan yang tidak 
munasabah dan akhirnya kegagalan perniagaan merupakan hasil daripada pengurusan 
kewangan yang lemah. 
 
Tambahan pula, kekangan kewangan merupakan halangan yang ketara bagi usahawan asnaf, 
khususnya dalam ketidakmampuan untuk mendapatkan perkhidmatan perakaunan profesional 
atau alat pengurusan kewangan yang lebih canggih. Kekurangan sumber ini memaksa mereka 
untuk bergantung pada kaedah manual, yang lebih terdedah kepada kesilapan dan kurang 
kecekapan (Yusoff et al., 2018). Kajian ini turut disokong oleh Hamid et al. (2024) yang 
menyatakan faktor kekangan kewangan menyebabkan usahawan asnaf lazimnya tidak mampu 
membeli alatan dan perisian digital yang diperlukan untuk penyimpanan rekod yang cekap. 
 
Walaupun usahawan asnaf mempunyai sedikit pengetahuan tentang pengurusan kewangan, 
mereka mungkin tidak mempunyai akses kepada alat serta perisian yang diperlukan untuk 
mengekalkan rekod pengurusan dan simpanan yang tepat. Dalam era digital, keperluan 
penyimpanan rekod  amat penting. Penggunaan teknologi digital seperti aplikasi dan sistem 
akaun digital dapat membantu pengurusan kewangan menjadi lebih cekap dan mudah. Selain 
mengurangkan kemungkinan kesilapan manusia, sistem ini memudahkan pencatatan dan 
pelaporan kewangan dengan lebih tepat dan menjimatkan masa (Ab. Rahman et al., 2018).  
Namun begitu, usahawan asnaf menghadapi pelbagai cabaran dalam penyimpanan rekod 
melalui teknologi digital. Isu utama yang timbul ialah kekurangan kemahiran dan pengetahuan 
dalam penggunaan alat digital untuk pengurusan kewangan dan penyimpanan rekod. Ramai 

dalam kalangan mereka tidak mempunyai pendidikan formal atau latihan dalam literasi digital, 
menyulitkan penerimaan dan penggunaan teknologi digital secara berkesan dalam perniagaan 
mereka (Nuryati & Bahri, 2022). Kajian ini juga disokong oleh Syamsul Bahri et al. (2023) yang 
menyatakan ketiadaan latihan yang betul untuk menggunakan alat ini memburukkan lagi 
masalah. Tanpa latihan yang sesuai, usahawan tidak dapat menggunakan sumber yang ada 
dengan berkesan, justeru membawa kepada salah urus kewangan. 
 
Dalam kajian lain oleh Sulaiman et al. (2024), ditekankan bahawa kekurangan pendidikan dan 
latihan formal dalam pengurusan kewangan yang dihadapi oleh usahawan asnaf turut 
menyukarkan mereka untuk menyimpan rekod dengan tepat lantaran tidak ada pemahaman 
yang kukuh tentang asas perakuanan. Pengurusan rekod kewangan yang lemah secara 
langsung memberikan kesan kepada pertumbuhan dan kemampanan perniagaan asnaf. 
Tambahan lagi, rekod yang tidak tepat mampu membawa kepada keputusan kewangan yang 
lemah, ketidakupayaan untuk menjejaki perbelanjaan dan hasil serta cabaran dalam 
mendapatkan pembiayaan atau pinjaman. Ini boleh mengakibatkan ketidakstabilan kewangan 
dan menghalang kejayaan jangka panjang perniagaan (Joremi et al., 2023). 
 
Bagi mengatasi cabaran ini, sokongan luaran daripada organisasi amat penting, termasuklah 
program latihan dan bantuan kewangan. Institusi zakat dan rangkaian sokongan lain boleh 
memainkan peranan yang signifikan dalam menyediakan latihan serta sumber yang diperlukan 
bagi membantu usahawan asnaf mempertingkatkan amalan pengurusan rekod kewangan 
mereka. Oleh itu, untuk membantu usahawan asnaf menguruskan kewangan mereka dengan 
lebih baik dan mengekalkan kelestarian kendiri dalam pengurusan rekod kewangan, latihan dan 
pendidikan dalam bidang perakaunan dan pengurusan kewangan harus ditekankan. Usahawan 
akan memperoleh kemahiran yang diperlukan untuk menguruskan perniagaan mereka dengan 
lebih cekap dan berkesan melalui program latihan yang menumpukan elemen praktikal 
pengurusan kewangan (Adam et al., 2010). 
 
Secara keseluruhannya, kajian literatur menunjukkan bahawa pengurusan kewangan yang 
berkesan dan penerapan teknologi yang sesuai ialah kunci kepada kelestarian perniagaan 
dalam kalangan usahawan asnaf. 

3. Metodologi 
 

Kajian ini menggunakan pendekatan kualitatif, terutamanya melalui kajian kepustakaan. 
Kajian tersebut melibatkan pengumpulan maklumat daripada pelbagai sumber seperti buku, 
artikel jurnal, keratan akhbar, kajian kes, serta laman sesawang dan pangkalan data, termasuk 
Emerald, Scopus, dan ScienceDirect. Kajian kepustakaan ini dijalankan untuk mengenal pasti 
permasalahan dalam rekod kewangan kendiri usahawan, khususnya dalam kalangan usahawan 
asnaf. Seterusnya, kajian ini bertujuan memahami tahap kesedaran, amalan, dan kesan 
pengurusan rekod kewangan yang baik dalam kalangan usahawan asnaf terutamanya dalam 
pengurusan rekod kewangan asas yang relevan dengan keperluan usahawan dan perniagaan 
mereka bagi menjamin kelestarian dan kejayaan perniagaan mereka. Melalui pencarian 
maklumat ini, pengkaji mengenal pasti bahawa terdapat masalah dalam kalangan usahawan 
termasuk usahawan asnaf yang sering kali berhadapan dengan pengurusan rekod kewangan 
yang boleh menjejaskan kelestarian dan kejayaan perniagaan mereka. Sehubungan dengan 
itu,  pihak yang relevan seperti kerajaan, NGO dan institusi pendidikan boleh menyediakan 
program yang berkaitan. Lebih khusus lagi, terutamanya dengan memfokuskan pengurusan 
rekod kewangan asas serta lanjutan tentang keperluan usahawan dan perniagaan, ini akan 
memastikan kelestarian dan kejayaan perniagaan mereka. 

4.  Dapatan dan Perbincangan 
 

Institusi dan agensi zakat di Malaysia bertanggungjawab dalam pengurusan kutipan 
dan agihan kutipan zakat. Tidak hanya memfokuskan pengurusan agihan kepada lapan 
kategori asnaf, tetapi pelbagai usaha berterusan juga telah dilaksanakan oleh institusi dan 
agensi ini dalam pembangunan usahawan asnaf. Ini bertujuan meningkatkan taraf kehidupan 
asnaf melalui bantuan modal tunai serta peralatan dan latihan. Pemberian modal kepada asnaf 
yang terlibat dalam aktiviti keusahawanan akan dapat meningkatkan pendapatan (Ayoup et 
al., 2023; Abd Rahman & Ahmad, 2011) dan membantu mentransformasikan asnaf menjadi 
usahawan serta berubah daripada penerima zakat kepada pembayar zakat (Abd Rahman & 
Ahmad, 2011).  
 
Dalam pada itu, usahawan asnaf menjalankan pelbagai jenis aktiviti perniagaan bagi pelbagai 
industri dan perlu mempunyai kesedaran tentang kepentingan rekod dan pengurusan 
kewangan yang baik. Ini termasuk merekod semua transaksi tunai dan kredit bagi perniagaan 
masing-masing. Hal ini dikatakan demikian kerana, pengurusan kewangan perniagaan yang 
lemah oleh usahawan asnaf akan memberikan kesan yang buruk kepada perniagaan yang 
dijalankan (Rahman & Haji Othman, 2021). Usaha berterusan bagi meningkatkan kesedaran 
pengurusan kewangan perlu melibatkan pelbagai pihak dengan menyediakan kursus dan 
latihan asas termasuk penggunaan perisian yang berkaitan dengan perekodan dan pelaporan 
kewangan. Ini bertujuan memastikan usahawan asnaf mempunyai keupayaan untuk 
menguruskan perniagaan dengan lebih cekap dan kompetitif pada masa hadapan.  
 
Selaras dengan kemajuan teknologi dalam bidang perniagaan, usahawan asnaf perlu bersiap 
sedia untuk mempertingkatkan kemahiran dan kecekapan dalam pengurusan rekod melalui 
penggunaan perisian atau sistem akaun digital. Kajian oleh Yusoff et al. (2018) menunjukkan 
bahawa usahawan asnaf masih bergantung pada kaedah manual. Ini disebabkan oleh 
ketiadaan pendidikan formal dan latihan literasi digital dalam kalangan mereka (Nuryati & 
Bahrim 2022).  
 
Selain itu, amalan pengurusan rekod kewangan yang baik akan dapat membantu usahawan 
asnaf mengenal pasti kelemahan perniagaan dan menilai potensi untuk menambah baik 
perniagaan yang sedia ada. Di samping itu, dengan mengamalkan pengurusan kewangan 
yang berkesan, usahawan asnaf bukan sahaja dapat meningkatkan pendapatan, tetapi juga 
memperkukuh kedudukan kewangan perniagaan untuk jangka masa panjang. Kajian Abd 
Moen et al. (2012) menjelaskan empat amalan pengurusan kewangan usahawan asnaf iaitu: 
 
1. Sebahagian atau semua modal yang diterima oleh usahawan asnaf akan dilaburkan 

semula sebagai modal pusingan.  
2. Usahawan asnaf mengamalkan pengasingan hal ehwal perniagaan dan peribadi, tetapi 

ada juga sebahagian usahawan asnaf yang tidak membuat pengasingan dan 
menggunakan pendapatan perniagaan untuk perbelanjaan peribadi.    

3. Mendapatkan perkhidmatan syarikat pengurusan akaun yang mengurus dan mengemas 
kini rekod perakaunan dengan bayaran kos perkhidmatan secara bulanan. Ada juga 
usahawan asnaf yang merekodkan perakaunan sendiri menggunakan kaedah perekodan 
keluar masuk wang tunai yang ringkas kerana telah mempunyai pengalaman kerja sebelum 
terlibat dalam bidang keusahawanan. Selain itu, dapatan kajian Nadzri et al. (2017) juga 
telah melaporkan, terdapat usahawan asnaf yang membuat keputusan untuk tidak 
merekodkan transaksi harian perniagaan mereka kerana menyatakan tidak menghadapi 
sebarang masalah kewangan dalam perniagaan. 

4. Keuntungan bersih perniagaan usahawan asnaf yang masih rendah dan hanya mampu 
menampung kos operasi selain sukar untuk dilaburkan semula ke dalam perniagaan. 

 
Pengurusan rekod kewangan dalam perniagaan melibatkan penyusunan, pengendalian, 
pengarahan dan perancangan operasi kewangan yang tidak hanya tertumpu pada prestasi 
jangka pendek, tetapi juga memberi perhatian kepada kelestarian jangka panjang perniagaan 
tersebut. Dengan menetapkan matlamat, garis panduan, protokol, serta rancangan 
perbelanjaan, adalah penting untuk memastikan kecukupan modal, mengekalkan 
keseimbangan antara aliran masuk dan keluar dana, menjamin pembiayaan yang mencukupi, 
serta merangka pelan pertumbuhan dan pengembangan bagi memastikan kelangsungan 
jangka panjang perniagaan. Selain itu, dengan amalan pengurusan kewangan yang baik, 
usahawan asnaf mampu menangani ketidakpastian mengenai potensi perubahan dalam arah 
aliran pasaran bagi menjamin kestabilan serta keuntungan perniagaan (Grozdanovska et al., 
2017). 
 
Eniola dan Entebang (2017) menyatakan pengetahuan pengurusan kewangan amat penting 
dalam meningkatkan prestasi perniagaan kecil. Satu kajian oleh Ahmad dan Mohd Fazil (2021) 
juga bersetuju bahawa kemahiran dalam menguruskan kewangan akan membantu 
perusahaan kecil untuk lebih maju dan berdaya saing. Semestinya, kesan amalan pengurusan 
yang baik akan membantu golongan asnaf dalam beberapa perkara seperti di bawah: 
 

1. Strategi kewangan yang dirancang dengan baik meningkatkan kestabilan kewangan 
perniagaan, menjadikannya lebih menarik kepada pihak berkepentingan. Ini membina 
kredibiliti dan kepercayaan dengan menunjukkan amalan pengurusan kewangan yang 
baik. 

2. Perancangan kewangan memfokuskan peningkatan keuntungan dengan 
mengoptimumkan aliran hasil dan mengawal kos. Hal ini juga memastikan pertumbuhan 
yang mampan dengan mengimbangi keuntungan jangka pendek dengan kesihatan 
kewangan jangka panjang. 

3. Perancangan kewangan memastikan pematuhan dengan keperluan kawal selia dan 
piawaian pelaporan kewangan. Ini memudahkan pelaporan kewangan yang tepat dan 
ketelusan, yang penting untuk pematuhan peraturan. 

4. Perniagaan menghadapi pelbagai risiko kewangan seperti turun naik pasaran, 
kemelesetan ekonomi dan perubahan dalam persekitaran kawal selia. Pelan kewangan 
yang baik termasuk strategi pengurusan risiko untuk mengurangkan risiko ini dan 
melindungi kesinambungan perniagaan. 

5. Perancangan kewangan menyediakan data yang menyokong proses membuat 
keputusan strategik. Ini membolehkan perniagaan menilai peluang dan risiko serta 
memperbaik strategi mereka sebagai tindak balas kepada perubahan keadaan 
pasaran. 

 
Dengan meningkatkan kesedaran tentang kepentingan pengurusan kewangan yang cekap 
serta mengikuti amalan yang baik, pelbagai kesan lain daripadanya akan dapat diperoleh 
seperti peningkatan keuntungan, kemampuan melabur semula dan mengurangkan risiko 
kewangan. Abd Moen et al. (2012) juga telah membincangkan kesan daripada pengurusan 
kewangan yang cekap, yakni meningkatkan keuntungan. Ini penting kerana usahawan akan 
mampu mengenal pasti dan mengurangkan perbelanjaan yang tidak diperlukan.  
 
Kesan berikutnya ialah keuntungan yang diperoleh daripada pengurusan kewangan yang 
berkesan boleh digunakan untuk pelaburan semula dalam usaha memperluas perniagaan. Ini 
termasuk pembelian peralatan baharu, latihan pekerja, dan aktiviti lain yang menyumbang 

kepada pertumbuhan perniagaan (Ahmad & Yusop, 2021). Selain itu, usahawan asnaf juga 
berupaya mengurangkan risiko kewangan seperti masalah hutang. Dengan mengekalkan rekod 
kredit yang baik, usahawan asnaf akan terus menerima sokongan kewangan apabila diperlukan 
(Ismail, 2024). 
 
Ringkasnya, pengurusan kewangan yang baik oleh usahawan asnaf memainkan peranan 
penting dalam kejayaan perniagaan dan kelestarian diri usahawan asnaf. Perkara ini 
menjadikan usahawan lebih berdikari, dapat menyumbang semula kepada masyarakat melalui 
zakat dan menjalankan perniagaan yang mampu terus berdaya saing. 

5. Kesimpulan dan Cadangan 
 

Untuk berdaya saing dan berkembang ke tahap yang lebih tinggi, usahawan asnaf 
perlu berjaya menguruskan kewangan perniagaan dengan baik serta bersistematik. Daripada 
penelitian literatur dan perbincangan yang dilakukan, didapati tahap kesedaran dan amalan 
pengurusan usahawan asnaf masih rendah. Ini jelas dinyatakan dalam kajian Rahman dan Haji 
Othman (2021), bahawa kegagalan perniagaan usahawan asnaf disebabkan usahawan ini 
gagal dalam pengurusan kewangan selain kurang pengetahuan terhadap kewangan 
perniagaan. Sebagai tambahan, kebanyakan usahawan asnaf didapati masih bergantung 
pada kaedah manual dalam pengurusan kewangan perniagaan mereka. Pengurusan rekod 
kewangan yang tidak tepat dan tidak teratur boleh menyebabkan perniagaan usahawan asnaf 
tidak beroperasi dengan baik.  
 
Oleh itu, pengetahuan dalam pengurusan kewangan adalah sangat penting untuk usahawan 
asnaf agar mereka dapat merekod dan menyemak rekod kewangan perniagaan demi 
memastikan kelangsungan perniagaan. Seperti yang ditekankan dalam bahagian 
perbincangan, pengaturan, pengurusan, pengarahan, dan perancangan kewangan 
memerlukan jangka masa yang panjang untuk memastikan kelangsungan sesebuah 
perniagaan.  
 
Cadangan penambahbaikan untuk meningkatkan kesedaran dan juga pengetahuan terhadap 
pengurusan rekod kewangan yang baik perlu ditambah dan diperbanyak lagi. Kursus dan 
latihan yang spesifik berkaitan dengan pengurusan rekod kewangan perlu diadakan secara 
berterusan, dibimbing dan sentiasa dipantau oleh individu yang dilantik atau institusi dan agensi 
zakat itu sendiri. Selain itu, usahawan asnaf itu sendiri juga digalakkan untuk mempersiapkan diri 
dengan merebut peluang segala kursus dan latihan yang dianjurkan oleh pelbagai pihak. 
Dengan ini, kelestarian kendiri dalam pengurusan rekod kewangan usahawan asnaf dapat 
memastikan kelangsungan perniagaan mereka.  

